
Múte Bourup Egede 

Pissutsit immikkut ittut inuiaqatigiinnut kalaallinut immikkut 

pingaarutillit (Covid-19 pissutsit) pillugit Naalakkersuisut 

Siulittaasuanit nassuiaat 

(Naalakkersuisut Siulittaasuat) 

Siunissaq ersarissumik tikkuussiffiusoq, neriuummik pissutsinullu tulluussarluta 

kivitseqataanissatsinnut tunngavissiisarpoq. Ataatsimoorullugillu suliassavut 

suleqatigiiffissagullu pilersittarlugit. 

Ullummi imaannaanngitsut nalaassimalerpavut. Sulilu piffissami aggersumi 

nualluussuup Covid-19-ip immitsinnut paaraluta sillimmartaartariaqarnitsinnik 

pisussaaffilerpaatigut. Nualluummi tuniluutsinnaveersaartariaqartoq 

tamatsinnut suli ulloq manna tikillugu nalorsiivoq.  

Ulluinnarni inuunerput, ileqquvut aningaasarsiornerpullu imaannaanngitsumik 

sunnerneqarpoq.  Inuiaqatigiillu tamarluinnatta piffimmi matumani 

annertuumik misilittarneqaatigaarput.  

Aallarniuteqarnera iluatsillugu piffissap sivikitsuararsuup iluani tamarluinnatta 

inuunitsinni allannguilluinnartumik pisoqarnerani, innuttaasut nualluussuullu 

tuniluutinnginnissaanut suliaqarsimasut tamaasa qujaffigiumavakka.  

Pisortammi innersuussutaat ataqqillugit malinninneq, nualluussuup nunatsinni 

siaruatsaaliorneqapallanneranut tunngavissiivoq. Peqatigiinnerpullu 

maannamut eqqugaanerlunnginitsinnut tunngaviuvoq. Covid-19-illu 

siaruatsaaliorneranut innuttaasut suli ataasiakkaarluta kivitseqataanissarput 

aqqutissatut pingaarnertut Inuit Ataqatigiinniit isigaarput. 

Pinaveersaartitsinermi ataasiakkaarlutalu akisussaaffimmik tigusinerput, 

takusinnaavarput qanoq kinguneqarluartartigisoq.  

Nunatta ammariartuaarnissaa 

Matoqqanermiit ammariartuaarneq piffissanngorpoq. Sulili 

mianersortariaqarnerput naqissusertariaqarpoq, peqqinnissarput 

immeraassutaassanngimmat. Matoqqaannaraluaruttali inuuniarnitsinnut 

pitaanngitsumik kinguneqarnissaa uani sammisatsinni nassuerutigineqartoq, 

oqimaaqatigiissumik illersorneqarsinnaasumillu suliaqarnissaatsinnik 

pilersitsivoq. Nualluussuummi kinguneranik nunatta avammut 

matusariaqariaqarnera aningaasaqarnitsinnut inuuniarnikkullu annertuumik 

sunniuteqarpoq.  

Inuit Ataqatigiit pingaartippaat nunatta aningaasaqarnera 

artukkerneqarujussuassanngippat, suliffiit ingerlarsorsinnaasut 

ingerlarsuunnarnissaanut iliuuseqarnissaq. Inuiaqatigiinnimi assakaasorsuit 

unittuuinnginnissaat pingaaruteqarpoq.  

Piareersimaffigisariaqakkavulli aamma oqaatigereersinnaasariaqarivut 

isumaqarpugut. Ilisimalereerparpummi takornariaqarnerup ukiuni aggersuni, 

ukiut siuliisulli iluatsisiviunissaa piviusorsiunngitsoq. Takornariaqarnerullu 

siuarsarnissaa pillugu mittarfissualiortitsinerit aallartisaleruttorpagut. 

Taamaammat Inuit Ataqatigiit isumaqarpugut pisariaqarluinnartoq 

takornariaqarnermut ataatsimoorussamik nunatta iliuusissaa, tamatta 

minnerunngitsumillu susassaqartut peqatigalguit pilersaarusiortariaqaripput. 

Assersuut siuliani eqqaasara suli ilaterneqarsinnaaqaaq. 

Nunarsuarmiooqataavugummi taamaalillutalu nunarsuarmi pissutsit 

iluarigutsigit iluarinngikkutsigilluunniit tulluussarfigiuartariaqarlugit.  

Nunatta aningaasarsiornikkut nappataa, tassalu aalisarneq nunarsuami 

aningaasarliornerup kingunerisaanik maanna eqqornerlunneqariartuinnartoq 

sillimmartaarfigisariaqaqaarput. Ilami nunarsuaq tamakkerlugu pisut qanimut 

malinnaavigisariaqarpavut. Taakkuummata siunissatta qanoq ingerlanissaanik 

aaliangeeqataalluinnartussat. Ersarissumillu oqaatigiumavarput nunatut 

kisimiilluta peqqissutsikkut aningaasatigullu 

unammillernarluinnartumiilernerput tamakkiisumik 

aaqqiivigisinnaannginnatsigu. Aatsaalli nunarsuarmioqatigiit, inuiassuit 

imminut pisariaqarteqisugut ataatsimoorussaqarnitigut qaangiilluarsinnaalluta. 

Nunatta ammariariartoqqilernissaanut pilersaarutit maanna Naalakkersuisut 

saqqummiussaat Epidemikommissioni siuttoralugu suliaapput. Nualluutip 

tuniluuttup qanoq tuniluussimatiginera naapertorlugu 

pilersaarusiorneqarsimalluni. Nunallu avammut attaveqaatitigut 

aallaaviginerpaasatta inissisimanera aallaavigalugu tulluussagaasimalluni.  

Inuit Ataqatigiit pingaartippaat nunatsinni tuniluunneq aallarteqqissagaluarpat 

piaartumik siammatsaaliuniarluni periuusissat misilittagarilikkavut 

aallaavigalugit suliarineqassasut. Nunanummi allanut, soorlu Qallunaat 

Nunaannut sanilliulluta najugaqariuuserput eqqarsaatigiinnarlugu 

allaanerulluinnaratta. Eqqumaffissaqarattalu soorlu eqqiluisaarneq, 

nualluummut siammatsaaliuinermut pingaarluinnartoq, 

unammilligassarfigigatsigu. Ilami nunatsinni illorpassuit inoqarfippassuillu suli 

kuuinnartumik imeqanngillat.  

Eqqaariikkatta saniatigut kissaatigaarput nunatsinni nunattalu avataani 

angalasut kateriffiini tamani sakkortunerusumik tuniluuttoqannginnissaa 

siunertaralugu sukaterisoqartariaqartoq. Ullumikkummi sukangasuumik 

aqutsineq ingerlanneqarneraraluartoq, nunatta avataaniit tikittut 

assersuutigalugu Kangerlussuarmi inuit akornannut ingerlaannaq pisarput. 

Apuuffissaminnut ingerlaqqinnerminni nunatta iluani angallattut 

attuutingajavillugit angalaqatigisarpaat. Tamannalu ernumanermik innuttaasut 

akornanni pilersitsisoq paasilluaratsigu aaqqiivigeqquarput. Tikittussallu 

tamarmik nualluummik aattuinnginnissaannut aatsaat qulakkeerinneqqaarluni 

tikinneqarsinnaanissarput qulakkeerneqaqqaartariaqarpoq. 

Nunarput tamakkerlugu nualluummut tunillatsissimanermut 

misissuigasuarsinnaaneq qulakkeerneqartariaqartut pingaartut ilagaat. 

Taamatullu aamma nualluummik peruluttoqalissappat peqqinnissaqarfiup, 

soorlu anersaartuutitigut nunarput tamakkerlugu periarfissagissaartariaqarnera 

pisarariaqarpoq. Nunarpummi isorartoqaaq. Pinngortitarsuarpullu 

imaannaanngissinnaasarmat, innuttaasut toqqissisimaffigisinnaasaanik 

nunatsinnullu naapertuuttariaqartut ersarissumik qanoq 

aaqqiivigineqarniarnerannik saqqummiisoqartariaqarpoq. 

Eqqaasassat amerlagaluaqaat. Ataatsimoorulluakkatsinnilli 

periuusissioqatigiinnissaq siunnerfiuppat, taava maanna inersuarmi 

oqallinnerput qujarunnaraluaqaluni kisimi naammanngilaq. Manna sioqqullugu 

oqaloqatigiinnikkut suliassartaqaraluarmat. Kingusinaartoqanngilarli suli, 

taamaammat piffissami aggersumi ammariartuaartitsinissaq pillugu partiit 

akornanni oqaloqatigiinnerit siunnersuutigaagut. Peqataatitsineq 

pisariaqarmat. Ilisimasallit innersuussutaat, peqqissuseq, ulluinnarni 

inuunerput aningaasarsiornerlu oqimaaqatigiissumik illersorneqarsinnaasumillu 

ammariartuaartitsinermi pilersinnissaat suleqatigiiffissaammat. 

Suleqatigiinnermi tunngaviit pingaarutillit 

Nualluussuup atuunnerani inuiaat sinniisaasa siammasissumik, inuiaat pillugit 

aalajangersaasarnissaat Inuit Ataqatigiit pingaartippaat. Inatsisartuni 

ilisimasat, tamatsinnut assigiimmik tunniussimaneqarnissaat pisariaqarpoq, 

aatsaammi tamaaliornikkut tikkuusseqataanissamut 

tunngavissaqarlualissaagut.  

Pingaarluinnarpoq apeqqutini imaannaanngitsuni, inuiaqatigiit susoqarneranik 

qanorlu iliortoqarniarneranik ammasumik Naalakkersuisunit 

ilisimatinneqartuartarnissaat sulinermi tunngavigineqassasoq.  

Ilisimasat naalakkersuinikkullu iliuusissat Inatsisartunut 

saqqummiunneqartuartariaqarput. Puigussanngilagullu kommunet tallimaasut 

aamma kattuffiit, innuttaasut qanimut inuunerannut ilisimasaqarluartut 

akuutilluassallugit.  

Inuit Ataqatigiit suleqatigiinneq anersaaralugu aaliangigassani aggersuni 

oqaloqatigiinnissamut isumaqatiginniniarnissamullu piareersimavugut. 

Tamanna aallaqqaataaniit erseqqissartuarsimavarput. Naqissusissavarpulli 

angiinnartartutut inissisimanaviannginnatta. Suleqatigiinnermi pitsaasoq 

naalaarsinnaanermit isummallu assigiinngitsut naapisinnissaanut piffissamik 

atuinissaminnut piareersimasunit aatsaat pilersinneqarsinnaavoq. 

Suleqatiginiakkallu allatut isumaqarsinnaanerat ajuallaatiginagu 

akeqqersuutigilernagulu akuerisassaalluni. 

Aaliangernerit imaannaanngitsut suliariniaraanni oqaloqatigiinnerit pitsaasumik 

ingerlasariaqarput. Ullut takkukkaluttuarput, nualluussuup aningaasaqarnikkut 

sunniutai pillugit atugarissaarnerput pilliutigiumanagu annernarsinnaasunik 

aalajangiisarnissanut. Suleqatiginnikkumallutalu siunnersuuteqaatigaluta 

assatsinnik isaassinigut Naalakkersuisut Siulittaasuannit 

kamassaatigineqarlutillusooq pisimanerat uggorilluinnarparput. 

Suleqatigiinnermi aallartilluarsimagaluartoq maanna piunngitsutut 

taasariaavoq. Qaammallu ataaseq sinnerlugu matuma siorna, partiit siuttui 

Naalakkersuisut Siulittaasuannit neriorsorneqaraluarpugut ullualunnguit 

qaangiuppata aningaasaqarnerput pillugu ilisimatinneqarlutalu 

isumaqatiginninniassasugut partiit akornitsinni. Ulloq manna tikillugu 

pisimanngitsumik. Unneqqarissumik pissutsit taamaanneri 

oqaatigisariaqarpavut. Killiffitsinilu uniinnarata ammasumik tunngavilimmik 

sulinissamut ingerlariaqqittariaqalerpugut. Suliassaaleqinngilagummi. 

Inuuniarnikkut aningaasaqarnikkullu nualluussuup sunniuteqarnerlunnera 

pillugu Inatsisartut tamarmiusut piffissami aggersumi Aningaasanut 

Inatsimmut nikisitserujussuartussanut isummertinneqartarnissaat Inuit 

Ataqatigiit kissaatigaat.  

Naalakkersuisut maanna erseqqissumik aningaasaqarnikkut kingunissat qanoq 

annertutigineri oqaatigiuminaatsippaat. Taamaattoqarneralu Inatsisartut 

tamarmiusut Naalakkersuisuniit killiffimmik iliuusissatullu pilersaarummik 

ilisimatinneqarnissaannik pisariaqarpoq.  

Iliuusissatut pilersarummik saqqummiusseqquneq oqaatigeriarlugu, partiit 

tamarmik pisunut ataavartumik tusarniaavigineqartarnissaannik 

kissaateqarnerput allanngunngimmat ersersissavarput. Taamatummi 

suleriuseqarnikkut siammasinnerusumik Naalakkersuisut 

tunuliaqutserneqarnissaat anguneqarsinnaammat.  

Nunani allani taamaaliorput, partit tamarmik naaperiaaffiusumik 

isumaqatiginninniarfigineqarput. Maanilu amigaatigisatta illuatungerluinnaa 

misigaat, tassalu pissutsit killiffiannik assiliaq anginerusoq isigalugu 

ilisimatinneqarlutillu sunniuteqaqataatinneqarput. Isumaqatiginninniarnivinnik 

periarfissinneqartarlutik. Nalunnginnamikku ataatsimoorunik aatsaat ullut 

imaannaanngitsut nalaatatik qaangerluarsinnaallugit. Uagulli aamma taamak.. 

Inuit Ataqatigiit pingaaruteqartutut isigaarput, nunatsinni 

ammariartuaarnissamut isumaqatigiinniarniviit avaqqunneqarsinnaanngitsut. 

Piffissaq atorluarniartigu. Immikkummi ittumik ataatsimiikkatta Inatsisartut 

Naalakkersuisut peqquaat, suliap uuma ingerlanerani Inatsisartunik qanimut 

siammasissumillu suleqateqarneq ingerlateqqullugu. Tamanna ippassaq 

Aningaasaqarnermut Akileraartarnermullu Ataatsimiitsitaliap Inatsisartunut 

nalunaarummini aammaarluni naqissuseqqippaa. Inuit Ataqatigiit 

tamakkiisumik Inatsisartut ataatsimiitsitaliai aqqutigalugit piumasarineqartut 

taperserpagut. 


